
Tusarniaaneq pillugu allakkiaq                                                                                                                          

Nalunaarasuartaatitigut atassuteqarneq nalunaarasuartaatitigullu kiffartuussinerit 

pillugit Inatsisartut inatsisaata allanngortinneqarnera pillugu Inatsisartut 

inatsisissaattut siunnersuut (Nunap immikkoortuini akitigut 

naligiissaarisoqarnissaanut aamma ajunaalernerni isumannaallisaanikkullu 

sullissiffiusut annertusineqarnissaannut akuersissummik pigisaqartumut 

peqqusinissamut tunngavissaq) 

 

Siunnersuut 29. april 2024-miit 27. maj 2024-mut tamanut ammasumik 

tusarniutigineqarsimavoq. 

 

Allakkiami matumani pineqarput suliffeqarfiup iluani tusarniaaffigisassat ilanngunnagit 

tamanut ammasumik tusarniaanermi inernerit. 

 

Siunnersuut suliniaqatigiiffinnut suliffeqarfinnullu ukununnga nassiunneqarsimavoq: 

Kommune Kujalleq, Kommuneqarfik Sermersooq, Qeqqata Kommunia, Kommune 

Qeqertalik, Avannaata Kommunia, KANUNUPE, Nusuka, Kalaallit Nunaanni Sulisitsisut, 

Tusass A/S, Comby A/S, Greenland Television (GTV), Nanoq Media, Inu:It, 

Ilisimatusarnermi attaveqaatit, Issittumi Sakkutuut. 

 

Kommune Qeqertalimmiit aamma Tusass A/S-imiit tusarniaanermi akissummik 

tigusisoqarsimavoq. 

 

Tusarniaanermi akissutini tiguneqartuni ajornartorsiutit Naalakkersuisut oqaaseqaatai 

uingasumik allallugit naatsorsuarmik ataani issuarneqarput. 

 

Kommuneqarfik Qeqertalik isumaqarpoq § 1, imm. 2, nr. 2-p allineqarnissaanut 

siunnersuut nunami ajunaalernerni isumannaallisaanikkullu sullissinerit ilaatilerlugit 

oqaasertalerneqarnera ajornakusoortoq, tassa § 1, imm. 2 Kunngeqarfik Danmarkimiit 

tiguneqartut sullissinerit sanaartukkallu sullissinerniit sanaartukkaniillu 

tiguneqanngitsunit immikkoortinniarlugit oqaasertalerneqarnikuummat. Tamanna 

Aasiaat Radioanut tiguneqanngitsumut kingunerlutsitsisinnaaneranut kommuni 

ernumassuteqarpoq.  

 

Inatsisartut inatsisaanni matumani siunertaq taamaallaat tassaavoq nunami 

ajunaalernerni isumannaallisaanikkullu sullissinernik innuttaasut atuisinnaanerisa 

inatsisinut naapertuutilernissaa. Aalajangersakkap annertusineranut taamaallaat 

pineqarput immikkoortut Namminersorlutik Oqartussat kisermaassisuuffianut 

ilaanngitsut. Aalajangersakkap taamaalilluni kingunerinngilaa imaatigut 

ajunaalernerni isumannaallisaanikkullu sullissinernik Namminersorlutik Oqartussat 

tigusissasut. 

 

Kommune Qeqertalik isumaqarpoq nioqqutissat pisiortortarfiillu aalajangersimasut 

inatsisip nassuiaataani ajunaalernerni isumannaallisaanikkullu sullissinerit 

nassuiarnerini eqqaaneqarneri tulluanngitsuusoq.  Kommunimit 

siunnersuutigineqarpoq nalinginnaasumik siunertamillu tunngaveqartumik 

nassuiaateqassasoq.  

 

Naalakkersuisunit maluginiarneqarpoq aalajangersakkamut nassuiaatini 

nalinginnaasumik siunertamillu tunngaveqartumik nassuiaateqartoq. Assersuutit 

aalajangersimasut nassuiaammut iluaqutaasutut allanngortinneqanngillat. Taakku 

assersuutaaneri malugeqquneqarpoq.     

 

Kommune Qeqertalik isumaqarpoq nunap ilaani amigartooruteqartunut 

ikiorsiinissamut tunngavissiineq pisariaqanngitsoq, tassa akitigut naligiissaarinerup 

aningaasalersornissaata qulakkeerneqarnissaanut erseqqissumik paasinartumillu 

inatsimmi atuuttumi tunngavimmik atuuttumik peqareermat. Kommune Qeqertaliup 

akigititanik naligiissaanerit ammasumik aamma kisaassusersiunngitsumik 

piumasaqaataallutik ingerlanneqassanngippata ajortumik kinguneqaratarsinnaanera 

ernummatigaa. Akigititanik aalajangiiniarnermi piumasaqaatit ersarlunneri pillugu 

oqimaaqatigiinnginnerit pilersinnaasarput, innuttaasunut aamma suliffeqarfinnut 

innarliisinnaasumik, ingammik nunap immikkoortuini isorliunerusuni inissisimasunut 

tunngatillugu. Aalajangiisuunerpaavoq akigititanik nalimmassaanerit suulluunniit 

peqataasunut tamanut naapertuuttumik aamma paasinartumik ingerlanneqarnissaat, 

attaveqaasersuutinik suliaqartunut tatiginninneq paariinnarniarlugu aamma 

isumannaarniarlugu innuttaasut nunap immikkoortuini sumiluunniit inissisimasut 

attaveqaasersuutitigut sullississutinut tatiginartunut aamma akilersinnaasunut 

attaveqarnissaat isumannaarneqarnissaa. 

 

Naalakkersuisut naliliipput pilersuisuunissamut pisussaasumut toqqaanissamut 

periarfissamut innersuussisoqartoq. Nassuiaatini allaaserineqartutut Naalakkersuisut 

isumaqanngillat aaqqissuussinerup allaffissornikkut aningaasartuutinut niuerfimmilu 

unammilleqatigiinnermut ajortumik sunniutinut assersuunneqarnera tulluartuusoq. 

Nalunaarasuartaateqarnermi aningaasalersuinerup akitigullu naligiissaarinerup 

ammanerusumik ingerlanissaata qulakkeerneqarnissaa Naalakkersuisut sulissutigaat. 

Tamanna kingusinnerusukkut siunnersuusiornermik kinguneqarumaarpoq. 

Taamaattumik allannguisoqanngilaq.  

 

Taakku saniatigut Tusassimiit tusarniaanermi akissutit tiguneqarsimapput 

oqaatigineqarluni siunnersuummut isumaqataallutik taamaattumillu allanik 

oqaaseqaatissaqarnatik.  

 


